
Ачана аталантарас енĕпе хатĕрленĕ программа ШАНЧĂК.

Ефимова Анфиса Николаевна, 

Курнавăшри пĕтĕмĕшле пĕлÿ паракан вăтам шкулти 6-мĕш класс ертÿçи

Çын… Çĕр çинче çынран ăсли, çынран вăйли, çынран хакли мĕн пур-ши? Çĕр çинчи чи аслă хуçа вăл – Çын. Вăл çут тĕнчене килет те пурнăç тăвать. Кашни çын хăйĕн пурнăçне хăй йĕркелесе пырать. Пирĕн, учительсен, вĕсене тĕрĕс çулпа ертсе пымалла. Ачасене мĕн пĕчĕкрен тăван сăмахпа ĕçе юратма, атте-аннене, тăванлăха, ваттисене хисеплеме, тăван чĕлхене, Тăван çĕршыва, ырă йăла-йĕркесене сыхласа хăварма, сăпайлăха вĕрентмелле.
Ирĕк парсамăр мана, Курнавăшри пĕтĕмĕшле пĕлÿ паракан вăтам шкулти 6-мĕш класс ертÿçине, сирĕн умăрта, ырă çынсем, ачана аталантарас енĕпе хатĕрленĕ программăпа паллаштарма. Программа ячĕ – ШАНЧĂК. Мĕншĕн ШАНЧĂК?
Ш – шухăшлă. Унта И.Я.Яковлевăн «Чăваш халăхне» панă халалĕнчи тĕп шухăшсен ачана аталантарас ĕçри витĕмĕ палăрать.

А – актуаллă. Чăваш ывăлĕ-хĕрĕ тăван чĕлхене манса пыни чуна пăшăрхантарать.

Н – несĕллĕ. Несĕле асра тытса, ырă йăла-йĕркесене аталантарма пулăшать.
Ч – чăн-чăн. Чăнах та, хамăршăн хамăр тăрăшмасан, нимĕн те пулмасть.

Ă – ăнланмалла. Программăн кашни тапхăрĕ ĕçе мĕнле йеркелемеллине уççăн кăтартса парать
К – кăсăклантаракан. Хамăрăн чăвашлăха хамăр хÿтĕлеме, упрама, аталантарма пултаратпăр-и эпир? 
«ШАНЧĂК» программăна 6-мĕш класра вĕренекен Корнилова Мария аталанăвĕ тăрăх ăнлантарса, кăтартса парасшăн сире. 
И.Я.Яковлев  чăваш халăхне пехилленĕ. Шел те, çул-пуçăмăр сăмахне ăша хываймарăмăр пулас: ăруран ăрăва куçса пыракан ырă та илемлĕ йăла-йĕркесене манма пуçларăмăр, ватлăха хисеплеме пăрахрăмăр, сăпайлăх çаврăмĕсемпе сайра усă куратпăр, тăванлăх пĕтме пуçларĕ, сывлăха хавшатма, халăх историйĕн аталанăвне манма пуçларăмăр, тăван чĕлхене ним вырăнне хумастпăр… Чуна ыраттарать. Программăн 
тĕп тĕллевĕ: чăвашлăха упраса хăварасси (чăвашлăх вăл – эпир хамăр чăваш çынни пулнине уççăн, мухтанса, хавхаланса пĕлтерни)
Тĕллеве пурнăçлас тесен

· хамăра хамăр хисеплемелле,

· чăваш çĕрне тата тăван халăхăмăра юратмалла,

· наци мăнаçлăхне туймалла,

· ăруран ăрăва куçса пыракан ырă та илемлĕ йăла-йĕркесене аталантармалла.

«ШАНЧĂК» программăна пурнăçлас тесен, этапсем çине пайлани вырăнлă тесе шутлатăп. Чăвашлăха упраса хăварасси – çăмăл ĕç мар. Ăна упрас тесен, ача шкулта вĕреннĕ тапхăрта тĕрлĕ-тĕрлĕ ĕçсем туса пыма тăрăшатăп. Çав ĕçсене çулран çул ылмаштарса пыратăп.

1-мĕш этап – авăн уйăхĕ. Çак тапхăрта анкетăсем çине хуравласа, ачан чăвашлăх туйăмне тĕрĕслетĕп, унăн ăс-хакăлне çирĕплетме, вăйлатма тивĕçлĕ ĕçсем палăртатăп.
2-мĕш этап – юпа уйăхĕнчен пуçласа тепĕр çулхи авăн уйăхĕччен ĕçе пурнăçа кĕртесси. Çак тапхăрта чăвашлăх виçĕ сыпăкран тăракан пĕрлĕхе: чĕлхене, сăмахлăха, йăла-йĕркене упрама пулăшакан ĕçсене пурнăçлатăп. Çакна тума юхăмсем çине пайлани вырăнлă. 

Пурте пĕлетпĕр, пире, чăвашсене, çутта кăлараканĕ – И.Я.Яковлев. Иван Яковлевич пĕтĕм чун хавалĕпе, шухăш-кăмăлĕпе чăваш чунĕллĕ çын пулнă. Пирĕн аслă Аттемĕршĕн ачасене  пăхса çитĕнтересси тăван чĕлхе урлă йĕркелесе пыни тĕп вырăнта пулнă. Çавăнпа эпĕ те программăна тăван чĕлхепе хÿтĕлес терĕм. 
«ШАНЧĂК» программăна И.Я.Яковлев чăваш халăхне хатĕрленĕ пилĕ тăрăх 7 пайран йĕркелерĕм.
Пĕрремĕшĕ – ĕçе хăнăх. Ĕç – пурнăç тыткăчи, вăл ăсталăха ÿстерет, кăмăл-туйăма çивĕчлетет. Ача ĕçе  чи малтан атте-аннепе, асатте-асаннепе пĕрле ĕçлесе хăнăхать. Пĕчĕкрен ĕçлеме хăнăхнă çын ĕçсĕр ларма пултарайманнине лайăх ăнланаççĕ Корниловсем. Кирек мĕнле ĕçе те вĕсем чунтан юратса тăваççĕ. «Ырă анаран – ырă кĕлте, ырă кил-йышран – ырă ача» - тенĕ И.Я.Яковлев.  Асламăшĕ хĕр ачана арлама, çыхма, кукамăшĕ – кĕпе-йĕм çĕлеме, амăшĕ – тĕрлеме, ашшĕ вара - шахматла выляма вĕрентнĕ.
 Ĕçчен хĕр ачана класра староста пулма шанаççĕ, пĕтĕм ĕçе Мария чунтан пурнăçлать, сăпайлă ертсе пырать.
Манăн, класс ертÿçин, Марийăн чăваш халăхĕн ĕмĕртен пыракан хăватне  - ĕçченлĕхне – сÿнме парас марччĕ.

Иккĕмĕшĕ – «Ăслă-тăнлă пул!». Вĕренÿпе пĕлÿ тĕнчи çеç тăван халăха çуклăхран,  тĕттĕмлĕхпе мĕскĕнлĕхре пурăннинчен хăтарĕ тесе шухăшлать Иван Яковлевич Яковлев. Марийăшăн та вĕренÿ пысăк вырăнта. Пĕтĕм предметсемпе хĕр ача 5 паллăсемпе ĕлкĕрсе пырать, атте-анне чĕлхине юратса вĕренет. Мария тĕпчев ĕçĕсемпе район, республика шайĕнчи конкурссенче малти вырăнта. 5-мĕш класс вĕренекенĕ кăна пулсан та, шкул ачисен районти конференцийĕнче 2 секцинче те чи пултаруллă пулнине кăтартса пачĕ.
 А.С.Пушкин çуралнăранпа 200 çул çитнине халалланă конкурсра та мультфильм хатĕрлесе районта пĕрремĕш, республикăра виççĕмĕш пулчĕ.
 Инçет мелĕпе иртекен конкурссенче те Мария малта. Раççей шайĕнчи «Эрудиты планеты» конкурсра командăпа пĕрле 8-мĕш пулма пултарчĕ.
Вĕренÿ çине пысăк тимлĕх уйăрниех Марийăна çулсерен иртекен «Чĕвĕлти чĕкеç», «Русский медвежонок», «Кенгуру», «Инфознайка», «КИТ» конкурссенче тĕнче шайĕнче палăрма пулăшать.

Манăн Марийăн «вĕренни – хамăршăн» принципне сыхласа хăвармалла, малашне те йывăрлăхсене çĕнтерме пулăшса пымалла.
Виççĕмĕшĕ – «Сывлăха упра!». «Сывă ÿтре – сывă шухăш-кăмăл» тесе калаççĕ. Апла пулсан, ÿт-пĕве, сывлăха çирĕплетессине пачах та манма юрамасть. Пĕр-пĕринпе хирĕçмесĕр, лăпкă калаçни те, яланах ырă кăмăлпа çÿрени те, пит çинче йăлтăр кулă çиçсе тăни те – пурте сывлăх – çакна яланах асра тытать Мария. 
Корниловсен çемйи – сывă пурнăçшăн. Ашшĕ пек йĕлтĕрпе ярăнма, амăшĕ пек çуран чупма юратать Мария, шкулти ăмăртусенче призлă вырăнсем йышăнать, районта та палăрать. 
Сывлăх – çын телейĕ. Апла пулсан манăн Мария телейлĕ пултăр тесе тăрăшмалла.

Тăваттăмĕшĕ – «Туслă пул!». Туслăх чи малтанах çемье ăшшинчен, атте-аннерен, çывăх тăвансенчен, пĕрле вĕренекенсенчен пуçланать. 
Ют чĕлхе пĕлни те туслăха çирĕплетет. Мария вырăсла тата акăлчанла калаçма пултарать. Акă, сăмахран, чăваш хĕрĕ пĕлтĕрхи шкул ачисен районти конференцийĕнче  вырăс секцийĕнче  пĕрремĕш пулма пултарчĕ. 

«Туслăхра – вăй!»  пулнине ăнланать Мария. Унăн юлташсем те нумай. Туслă пулни ĕнтĕ пире шкулта çĕнтерÿçĕ класс пулма пулăшрĕ. Спортра е вĕренÿре, ĕçре е канура – туслăх пирĕн пĕрле.

Туса тупма, ăна упрама, кирлĕ чухне пулăшу памаллине аван чухлать хĕр ача. Манăн тĕллев - Марийăн туслăх туйăмне упраса хăварасси
Пиллĕкмĕшĕ – «Тĕрĕслĕх – чи хаклă пуянлăх» - çакна лайăх ăнланать Мария. Хĕр ача çынпа куçран пăхса ăшшăн калаçать, кукăр çулпа çÿрекенсене, суяпа тăвас ĕçрен хăраса таракансене юратмасть. 
Юлташĕсене ултавпа тупнă телей савăнăç  кÿменнине  ăнлантарса парать. Уроксенче хăйĕн шухăшне ним пытармасăр палăртать. Чееленсе çынран айккинче тарса çÿремест, кашни мероприятире тĕрĕслĕхе ĕненсе ÿсекенсем çирĕп чун хаваллă та таса шухăшлă пулнине мала хурать.
Чи хаклă пуянлăха – тĕрĕслĕхе – çухатма парас марччĕ.

Улттăмĕшĕ – «Ырă ĕç ту, несĕле упра!». Ырă, ырăлăх, ыркăмăллăх… Епле сăпайлă та килĕшÿллĕ сăмахсем.  Чун-чĕрепе, ăс-хакăлпа пуян çын яланах вĕсем патне туртăнать. Марийăна та вĕсем ют мар. Чипер хĕрĕн калаçăвĕ те, тыткаларăшĕ те, шухăш-ĕмĕчĕ те – пурте килĕшÿллĕ, ырă. Ун патне класри ачасем туртăнаççĕ.  
Ырă ĕçсем нихăçан та пĕтмеççĕ. Садикре ачасем умĕнче пĕчĕк çеç концерт кăтартни те, вĕсене асăнмалăх парнесем пани те, çырма-çатрасене тасатни те, куçĕ курман кукамăшне тимлĕх уйăрни те – ырăлăх. 
Тăван çĕршывăн Аслă вăрçинче пуç хунă салтаксене, ĕçпе пиçĕхнĕ ватăсене сума сăвать хĕр ача. Ахальтен мар ĕнтĕ ĕçпе вăрçă ветеранĕ Прохоров Василий Васильевич 6-мĕш класс ачисем çинчен ăшă сăмахпа аса илет. Ун аса-илĕвне тимлĕн итлени, ăна кирлĕ чухне пулăшу пани, хăйсен аллипе тунă пĕчĕк çеç парнепе савăнтарни ветеран чунĕнче ырă туйăмсем çуратать. Паянхи кун çамрăк ăру вăрçă çулĕсемпе интересленни, çапăçу хирĕсенче вилĕмпе пурнăç хушшинче пулни сая кайманни ăна савăнтарать. 
Марийăн пурнăç никĕсĕнчи виçĕ çирĕп чула – ырă шухăша, ырă сăмаха, ырă ĕçе пĕтерес марччĕ!

Çиччĕмĕшĕ – чун-чĕре илемĕ. Пурте илемлĕ пулмалла çынра: сăнĕ-пичĕ те, тыткаларăшĕ те, юрри-ташши те, калаçăвĕ те, çийĕ-пуçĕ те, ĕçĕ-хĕлĕ те, пурнăçĕ те… - çакна лайăх ăнланать Мария. Аслисем калаçнă чух вĕсен сăмахĕсене пÿлмест, яланах çепĕç калаçать, хăйне сăпайлă тытать. Чăваш культурине аталантарас, тăван халăхăн ырă-йăла йĕркине сыхласа хăварас тесе тăрăшать Мария. 
Чун-чĕре илемне пуянлатма кĕнеке пулăшнине лайăх ăнланать хĕр ача. Сăвăсене те вăл сасса кирлĕ пек улăштарса палăртуллă вулать, ахальтен мар ĕнтĕ район шайĕнчи  çĕр ĕçченне халалланă конкурсра 2-мĕш вырăн йышăнма пултарчĕ. 
Епле илемлĕ ташлать тата! Чăваш ташши те, вырăс ташши те, çамрăксен ташши те илĕртÿллĕ унăн. Ташлас ăсталăхра та çитĕнÿсем пур – «Граци» конкурсра шкулта пĕрремĕш, районта  - иккĕмĕш. 
Илемлĕ çын вăл хăйĕн илемĕпе таврари çынсене те илем кÿрет. Апла пулсан, кашни çыннăн хăйĕнче илемлĕхе аталантарса пымалла, пирĕн вĕсене пулăшса пы малла.

Пиллĕ çын телейлĕ теççĕ. «Эпир, чăнах та, телейлĕ», - тесе калас килет манăн, чăвашлăха малалла та аталантарас ĕçре ÿсĕм тăвас килет
«Савăнатăп эпĕ чăваш пулнишĕн.
Шăнкăр-шăнкăр юхакан юрришĕн,

Тăпăл-тăпăл тăпăлти ташшишĕн,

Асамат кĕперĕ пек тĕрришĕн,

Атăл шывĕ пек çемçе чĕлхишĕн, 

Савăнатăп эп вĕсем пурришĕн» (Антонина Тямина)

Çулсем иртнĕ хыççăн та Мария чун-чĕринче çакăн пек сăмахсем упранса юлни программăра кăтартнă тĕллев пурнăçланни çинчен пĕлтерĕ.

Тавта пуç.
